Դեկտեմբերի ֆլեշմոբի խնդիրների լուծումներ
Առաջին մակարդակ

1․ Արփին ունի 18 խաղալիք և ամեն օր տոնածառից պիտի կախի այդ խաղալիքներից 3-ը։  Ո՞ր օրը պիտի սկսի կախել խաղալիքները, որպեսզի վերջին խաղալիքը կախի դեկտեմբերի 31-ին։
18-ի մեջ գտանք 6 հատ 3: Դեկտեմբերի 31-ից 6 օր հետ եկանք, ու ստացվեց 26:

Լիլիթ Սահակյան

Նկարում ենք 18 խաղալիք, հետո խմբավորում են 3-ական, ստացվում է 6 խումբ, 6 օր պետք է կախի խաղալիքները։ 3 հատ կկախի դեկտեմբերիր 31-ին, 3 հատ 30-ին, 3 հատ 29-ին, 3 հատ 28-ին, 3 հատ 27-ին և 3 հատ 26-ին։ Արփին պետք է սկսի կախել խաղալիքները դեկտեմբերի 26-ից, որ վերջին խաղալիքը կախի դեկտեմբերի 31-ին։

Անուշ Աթայան

Նախ ասեմ, որ այս ամսվա խնդիրները շատ եմ հավանել, շատ խաղարկային էին ու հավեսով ենք կատարել։ Դժվարացանք միայն արագիլների խումբը հաշվելիս, որովհետև խումբ ասելով հասկացել էինք երամի թռչելու ձևը։ Ինչևէ, անցնեմ իմ խնդրին։

Խնդիրը կարդացինք դասարանում, քանի-որ ես չէի ուղարկել ֆլեշմոբը տոներին/մոռացել էի/ խնդիրը ծանոթ չէր սովորողներիս ու ավելի հետաքրքիր դարձավ լուծումը։

Մի մասն ասաց, որ եկենք 18-ը երեքական բաժանենք ու լուծումը կգտնենք, մյուսն մասն էլ, թե եկեք տոնածառ նկարենք, ճյուղերին դեկտեմբեր ամսվա օրերը , ամեն ճյուղին երեք խաղալիք կախենք ու կգտնենք։Այդպես էլ արեցինք, սկսեցինք վերջին օրից։

Լուսինե Պետրոսյան Ռ․
Խնդիրը սկսեցինք վերջից լուծել: Թղթի վրա եղևնի նկարեցինք ու սկսեցինք կախել /նկարել/ խաղալիքները: 31-ին 3 հատ, 30-ին ևս 3 հատ... վերջին 3-ը կախեցինք դեկտեմբերի 26-ին:

Էլյա Գրիգորյան

Պատասխան՝ դեկտեմբերի 26-ին

2․ Արագիլների խումբը թռչում է․ մեկը՝ դիմացից, երկուսը՝ հետևից, մեկը՝ հետևից, և երկուսը՝ դիմացից, մեկը՝ երկուսի մեջտեղից, և երեքը՝ շարքով։ Իրար հետևից քանի՞ արագիլ է թռչում։
Խնդիրը խաղացինք, երեք հոգի կանգնեցին շարքով, ստցվեց՝ մեկը՝ դիմացից, երկուսը՝ հետևից, մեկը՝ հետևից, և երկուսը՝ դիմացից, մեկը՝ երկուսի մեջտեղից, և երեքը՝ շարքով։

Խնդիրը կարելի է նաև նկարելով լուծել, որ սովորողները լավ պատկերացնեն։

Լուսինե Գասպարյան

Քանի որ արագիլների շարքը երեքն են, ունենք հետևյալ պատկերը։

Ունենք երեք շարք, հետևյալ դասավորությամբ։

	Առաջին արագիլ
	երկրորդ արագիլ
	երորդ արագիլ



Նշված արագիլները թռչում են շարքով։ Երբ նայում ենք դիմացի արագիլին, ստացվում է, որ նա գնում է դիմացից, իսկ երկուսը իր հետևից։ 

Երբ նայում ենք շարքի վերջին արագիլին, ստացվում է, որ իր առջևից գնում են երկու արագիլները։ Երբ նայում ենք այդ երեք արագիլներից մեջտեղինին՝  ստացվում է, որ իր կողքերը գտնվում են մեկական արագիլներ։

Խնդիրը դասարանում լուծեցինք նկարելու օգնությամբ։

Կարինե Խառատյան

Խնդիրը կարդալուց հետո, որոշեցինք նկարելով լուծել:

Ստացանք այսպիսի նկար՝

Մերի Գրիգորյան

Վարսիկ Աթոյան
Պատասխան՝ 3։
3․ Երկու թվերի գումարը 330 է։  Եթե մեծ թվի միավորների կարգում գրված 0 թվանշանը ջնջենք, ստացված թիվը կլինի հավասար թվերից փոքրին։ Որո՞նք են այդ թվերը։
Քանի որ  առաջին թվի մեջ պետք է մեկ թվանշան ջնջենք որպեսզի հետո երկու թվերը հավասարվեն, ուրեմն մեր առաջին թիվը եռանիշ թիվ  է, իսկ 2-րդը՝ երկնիշ։ Ստացվում է 300+30 հավասար է լինում, այս 2 թվերի գումարի դեպքում է լինում, որ 0 ջնջում ենք, ստացված թիվը հավասար է լինում թվերից փոքրին։ Պատկերացնելու համար կարող ենք մի քանի այլ օրինակ բերել։ Օրինակ, 290+40=330, 0 ջնջենք 29-ը և 40-նն իրար հավասար չեն, կամ 280+50=330, 0 ջնջենք 28-ը և 50-ը իրար հավասար չեն, իսկ եթե 300+30 և 0 ջնջենք, ստացվում է այդ 2 թվերը հավասար են։

Դիանա Գևորգյան

Սովորողների հետ նախ ուշադիր կարդացինք խնդիրը, առանձնացրեցինք հետևյալը՝

Ըստ խնդրի ունենք՝

· երկու թիվ, որոնց գումարը 330 է,

· թվերից մեկը եռանիշ է, մյուսը՝ երկնիշ,

· եռանիշ թիվը վերջանում է 0-ով,

·  եռանիշ թվի առաջին երկու թվանշանները (հարյուրավորն ու տասնավորը) և երկնիշ թվի թվանշանները նույն են։


Սովորողների հետ հերթով փորձեցինք կից աղյուսակի օգնությամբ՝



	320 
	310 
	300 
	290 
	280 
	270 
	260 
	250 

	10 
	20 
	30 
	40 
	50 
	60 
	70 
	80 


Բոլոր պայմաններին բավարարող միայն 300 և 30 զույգն էր։

Մանուշակ Աբրահամյան


Սկզբում չէի հասկանում պահանջը, խճճվել էի.  ուշադիր կարդալն օգնեց: 

 միավորների կարգում գրված 0 թվանշանը ջնջենք, ստացված թիվը կլինի հավասար թվերից փոքրին... 
Մեծ թվի՝ 300-ի միավորների կարգի զրոն ջնջելով ստանում եք փոքր թիվը՝ 30: Այսինքն՝ 300 + 30 = 330  : 

Արմինե Մովսիսյան

Նախ պետք է հաշվի առնել այն հանգամանքը,որ նաղքան 0-ն ջնջելը թվերից 1-ը պետք է լինի եռանիշ թիվ և վերջանա 0-ով մյուսը՝ երկնիշ, որպեսզի մեկ նիշ հանելուց հետո թվերը հավասարվեն։

Նաև պետք է նշել, որ առաջին և երկրորդ կարգում գրված թվերը պետք է նույնը լինեն։

Այսպիսով, վերցրինք մի քանի պայմանական թվեր, որոնց գումարը կլինի 330 և եռանիշ թիվը կվերջանա 0-ով։ 

Օր՝ 280/50, 310/20, սակայն այս բոլոր դեպքերում երկրորդ պայմանը չէր բավարարվում։

Այսպիսով գտանք 300 և 30 թվերը։
300 թվի միավորների կարգի 0 թվանշանը ջնջելուց հետո 2 թվերը հավասարվում են 30=30

Մարինե Մանուկյան

Այս խնդիրը սովորողները շատ արագ լուծեցին: 330 թիվը ներկայացրեցինք կարգային գումարելիների գումարի տեսքով` 330=300+30: 

300 թվի միավորների կարգում գրված 0 թվանշանը ջնջեցինք և ստացանք 30 թիվը, որը իրոք հավասար է թվերից փոքրին` 30-ին:

Մարգարիտ Թամազյան

Պատասխան՝ 30 և 300։
4․ Գագիկը ավազի վրա կատարեց հինգ ցատկ ձախ ոտքով, ութ ցատկ երկու ոտքով և յոթ ցատկ աջ ոտքով։ Քանի՞ ոտնահետք մնաց ավազին։
Քանի որ երեկ ձյուն էր եկել, ճամբարականների հետ բակ իջանք։ Ոչ թե ավազի, այլ ձյան վրա խաղացինք խնդիրը։ Մինչ բակ իջնելը խնդիրը կարդացի, քննարկեցինք։ Խաղի սկզբնակետը նշելու համար ձյան վրա մի գիծ քաշեցինք։ Տղաներից մեկը կանգնեց գծի վրա և կանգնած տեղից ձախ ոտքով հինգ ցատկ կատարեց։ Մյուսները ձյան վրա թողած ոտնահետքերը հաշվում էին։ Ստացվեց 5 ոտնահետք։ Այնուհետև նա ութ ցատկ կատարեց երկու ոտքով, այսինքն ստացվեց 16 ոտնահետք։ Հետո յոթ ցատկ կատարեց աջ ոտքով։ Ստացվեց 7 ոտնահետք։

5+16+7=28

Կարինե Մամիկոնյան

Այս խնդիրը լուծեցինք մի լավ թռվռալով։ Սովորողներից մեկը խնդրի պահանջին համապատասխան ցատկերն էր կատարում մյուսները հաշվում էին։ 5 ցատկ ձախ ոտքով = 5 ոտնահետք,  ութ ցատկ երկու ոտքով =8.2=16ոտնահետք, յոթ ցատկ աջ ոտքով=7ոտնահետք։ 5+16+7=28 ոտնահետք 

Աշխեն Թադևոսյան

Խնդիրը կարդալուց և հասկանալուց  հետո, Հարավային դպրոցի ավազե դաշտում կսկսենք լուծել խնդիրը։ Կսկսենք ցատկել, սկզբում 5 ցատկ աջ ոտքով, կտեսնենք, որ կմնա 5 ոտնահետք , ապա կցատկենք 2 ոտքով 8 ցատկ, ավազի վրա կմնա 16 ոտնահետք, իսկ ձախ ոտքով կցատկենք 7 ցատկ, ավազի վրա կմնա 7 ոտնահետք։ 7+5+16= 28։

Ավազի վրա կմնա 28 ոտնահետք։

Լուսինե Հակոբյան

Նաիրուհի Համբարձումյան
Քանի որ Գագիկը սկզբից 2 ոտքով էր կանգնած ավազի վրա,ապա այդ 2 ոտնահետքին կգումարենք ձախ ոտքով կատարած 5 ցատկի ոտնահետքերը,կստանանք 7 ոտնահետք և կգումարենք հաջորդ 2 ոտքով կատարած ցատկերի ոտնահետքերը և կստանանք 23 ոտնահետք։Որից հետո 23 ոտնահետքին կգումարենք ձախ ոտքով կատարած 7 ցատկի ոտնահետքերը և կստանանք 30 ոտնահետք։

Սաթեն Քարաջյան

Պատասխան՝ 28։
5․ Սեղանին դրված էր մեկ նուռ, մեկ նարինջ և մեկ խնձոր։ Անահիտը, Շուշանը և Լիան մոտեցան սեղանին։ Նրանցից ամեն մեկը մի միրգ կերավ։ Հայտնի է, որ Անահիտին նարինջ ուտելը արգելված է, սեղանից հեռանալիս Շուշանի մատները կարմիր էին։ Ի՞նչ միրգ կերավ Լիան։
Քանի որ սովորողներն արդեն տիրապետում են աղյուսակ կազմելուն և տվյալները համապատասխան ներկայացնելուն, խնդիրը լուծեցինք աղյուսակի միջոցով։

Նախ՝ բացառեցինք, որ Անահիտը նարինջ չի կարող ուտել, այսինքն՝ կուտի կամ խնձոր, կամ նուռ։ 

Եթե հաշվի առնենք, որ Շուշանի մատները կարմիր էին, ապա ենթադրում ենք, որ նա կերել է նուռ։ 

Քանի որ Շուշանը կերել էր նուռ, իսկ Անահիտը, հաշվի առնելով բացառությունը, կարող էր ուտել կամ նուռ կամ խմձոր, ապա պարզեցինք, որ Անահիտը կերավ խնձորը։ Իսկ Լիան՝ նարինջ։ 

Արաքս Հովհաննիսյան

Քանի որ սեղանից հեռանալիս Շուշանի մատները կարմիր էին, ուստի սովորողները միանգամից կռահեցին, որ Շուշանը կերել է նուռը։
Անահիտին նարինջ ուտելը արգելված է, իսկ սեղանին մնացել էր նարինջ և խնձոր, ուստի սովորողները միանգամից կռահեցին, որ Անահիտը կերել է խնձորը; Ուրեմն Լիային մնում է ուտել նարինջը։

Լենա Վարդանյան

Անահիտը նարինջ չի կարող ուտել, իսկ նուռը Շուշանն է կերել։ Ուրեմն խնձորը բաժին կհասնի Անահիտին։ Լիան կերավ նարինջը։
Տաթև Թամազյան

Սովորողներն անմիջապես գլխի ընկան, որ նուռը կերել է Շուշանը, քանի որ նրա մատները կարմիր էին։ Անահիտին նարինջ ուտել չէր կարելի, հետևաբար նա կերել էր խնձորը։ Դե, իսկ նարինջը մնաց Լիային։

Սաթենիկ Սիմոնյան

Հայտնի է, որ Անահիտին նարինջ ուտելը արգելված է,  նա կարող է ուտել նուռ կամ  խնձոր։ Սեղանից հեռանալիս՝ Շուշանի մատները կարմիր էին, ուստի նա կերել է նուռ։

Այսպիսով, Շուշանը կերավ նուռ, Անահիտը ` խնձոր,

Լիան` նարինջ

Մարի Միքայելյան

Պատասխան՝ նարինջ։
6․ Շարքով դրված է ութ աթոռ։ Գագիկը նստեց սկզբից հաշված հինգերորդ աթոռին։ Դավիթը նստեց վերջից հաշված հինգերորդ աթոռին։ Քանի՞ աթոռ ազատ մնաց նրանց միջև։
Խնդիրը մեր ջոկատում գործնականում խաղացել ենք և լուծել։ Սովորողներն իրար ետևից շարեցին ութ աթոռներ և ըստ խնդրի պահանջի սովորողներից մեկը նստեց սկզբից հաշված 5-րդ աթոռին, իսկ մյուսը՝ վերջից հաշված 5-րդին։ Արդյունքում սովորողները նկատեցին, որ իրենց միջև ազատ աթոռ չմնաց։

Սիդոնյա Վիրաբյան

Դասարանում խնդիրը կատարեցինք նույն կերպ՝ շարեցինք ութ աթոռ։ Առաջին սովորողը նստեց սկզբից հաշված հինգերորդ աթոռին, իսկ մյուս սովորողը՝  վերջից հաշված հինգերորդ աթոռին։ Տեսանք, որ երկրորդ սովորողը նստեց սկզբից հաշված 4-րդ աթոռին։ Ստացվեց, որ սովորողներից մեկը նստած է 4-րդ աթոռին, իսկ մյուսը՝ 5-րդ աթոռին, նշանակում է, որ նրանց մեջ աթոռ չկար դրված, քանի որ աթոռները դրված էին շարքով։

Դասարանում մտածեցինք փոխել խնդրի մի պայման և ստանալ բոլորովին այլ պատասխան, այսպես՝ եթե շարքով դասավորված լինելու փոխարեն աթոռները դասավորված լինեին շրջանաձև, 4-րդ և 5-րդ աթոռների միջև կլիներ 6 աթոռ։

Անահիտ Մելքոնյան

Առաջին մակարդակի վեցերորդ խնդիրը բավականին հեշտ խնդիր էր։ Սովորողները նմանատիպ խնդիրներ շատ են սիրում, քանի որ հնարավոր է լինում խաղի միջոցով իրականացնել այն։ Սովորողները ութ աթոռ իրար կողք շարեցին, որոշեցինք շարքի սկիզբն ու վերջը։ Սովորողներից մեկը նստեց սկզբից հաշված հինգերորդ աթոռին, իսկ մյուսը՝  վերջից հաշված հինգերորդին։  Նրանց միջև ազատ աթոռ չմնաց, քանի որ Գագիկն ու Դավիթը նստած էին իրար կողքի։

Ծաղիկ Գասպարյան

Անահիտ Հարությունյան
Պատասխան՝ 0։
7․ Ձմեռ պապը բերեց 76 տուփ նվեր, նվերներից 24-ը տվեց աղջիկներին,  մնացած նվերների կեսը տվեց տղաներին։ Քանի՞ տուփ նվեր մնաց Ձմեռ պապի մոտ։
Սկզբում 76-ից հանում ենք 24, ստանում  52։ Գտնում ենք այն երկու հավասար թվերը, որոնց գումարը հավասար է 52-ի։ 52-ի կեսը 26-ն է։ 52-ից էլ հանում ենք 26, ստանում ենք 26։
Մարիամ Մանասյան
Քանի որ 24 հատ նվիրեցին աղջիկներին, ապա մնաց ` 76-24=52

Կեսը տվեցին տղաներին ,մնաց 52:2=26 :

Սրբուհի Ներսիսյան

Առաջին դասարանի սովորողների հետ խնդիրը քննարկելիս ընտրեցինք ավելի փոքր  թվեր․ 

Ձմեռ պապը բերեց 17 տուփ նվեր, նվերներից 5-ը տվեց աղջիկներին,  մնացած նվերների կեսը տվեց տղաներին։ Քանի՞ տուփ նվեր մնաց Ձմեռ պապի մոտ։
Խնդիրն ավելի լավ պատկերացնելու համար օգտագործեցինք մատիտներ։ Նախ նվերների ընդհանուր քանակից հանեցինք աղջիկներին տրված նվերների քանակը, որպեսզի պարզենք, թե քանի նվեր է մնացել։
17-5=12

Քանի որ Ձմեռ պապը մնացած նվերների կեսն էլ տվել էր տղաներին, մենք մեկական բաժանելով 12 մատիտը կիսեցինք երկու խմբի այնպես, որ յուրաքանչյուր խմբում մատիտների քանակը հավասար լինի։ 
Հաշվեցինք և տեսանք, որ յուրաքանչյուր խմբում կա 6 մատիտ։
Այսինքն մեր խնդրին համաձայն Ձմեռ պապիկի մոտ վերջում մնացել է 6 տուփ նվեր։
Ֆլեշմոբի խնդիրն էլ կարելի է քննարկել նույն մեթոդով․
76-24 = 52
52 : 2 = 26 (կարելի է գտնել այպիսի թիվ, որին գումարելով միևնույն թիվը կստանանք 52`      26 + 26 = 52)

Մարիամ Խաչատրյան

Նելի Թովմասյան
Պատասխան՝ 26։
8․«Քանի՞ տարեկան է Ձեր թոռը» հարցին Ձմեռ պապը պատասխանեց․ «Եթե նրա տարքին ավելացնեք նույնքան և տարիքի կեսը, ապա թոռս կլինի 20 տարեկան»: Քանի՞ տարեկան է թոռը:

Սկսում ենք զույգ թվերով հերթով գումարել  օրինակ 2 . 4 , 6, 8 և այդպես շարունակ մինչև ստանանք 20 :

8 տարեկան 8+8+4=20

Անահիտ Ավագյան

Անի Գրիգորյան
Մի քանիսը զարմացան, որ Ձմեռ պապիկը թոռնիկ ունի:

Սկսեցինք նրանից, որ ինչ-որ քանակի մատիտներ էինք դնում և նույնքան ավելացնում («նույնքան» բառի բացատրություն): Թվի կես- օրինակներ էինք բերում, ինչ-որ քանակի մատիտներ դնում և կեսն առանձնացնում: Գլխի ընկան, որ միայն զույգ թիվ կարող է լինել:
Բացառեցինք 1, 3, 5, 7, 9
Սկսեցինք փորձել 2-ից... հերթով հաշվելով հասանք 8-ին: Ստացվեց՝ 
8+8+4=20
Թոռնիկը 8 տարեկան էր:

Լուսինե Պետրոսյան Գ․
Նախ փորձեցինք պարզել, թե  նույնքան և տարիքի կեսը ինչ է նշանակում։ Սկսեցինք սովորողների տարիքից։ 6 տարեկանի նույնքան տարիքը ստացվեց 12 տարեկան՝ 6+6=12։ 6 տարեկանի կեսը՝ 3։

Սկսեցին խնդրի պահանջին հետևելով լուծել խնդիրը։

6+6+3=15։ Սովորողները նկատեցին, որ իրենք փոքր են Ձմեռ պապիկի թոռնիկի տարիքից, որովհետև ստացվեց 15, ոչ թե 20։

Առաջարկեցին հաշվել 8-ով և ստացվեց։ 

8+8+4=20

Ովքեր լուծել էին ֆլեշմոբը միանքամից հիշեցին խնդիրը

Գոհար Սմբատյան

Սկզբում սկում ենք 1-ից, որպեսզի տեսնենք  որ թիվը կհամընկնի։

1-ից 7 թվերը պահանջին չեն համապատասխանում, համապատասխանում է 8 թիվը։

Ստացվում է ութ տարեկան, որին ավելացնում ենք նույն թիվը`8, արդյունքը կլինի`16 և 8-ի կեսը`4 , արդյունքում կստանանք 20:

Թոռը 8 տարեկան էր։

Ազնիվ Մանուկյան

Պատասխան՝ 8։
9․ Քանի՞ անգամ է 5 թվանշանը հանդիպում 1-ից 106 թվերի գրության մեջ։

Խնդիրը քննարկելուց հետո, առաջին դասարանի սովորողների հետ նախ հաշվեցինք 1-10 թվերը գրելիս քանի անգամ է 5 թվանշանը հանդիպում, հետո`մինչև 20-ը, 30-ը և այսպես շարունակ մինչև 106-ը։ Գրելուց հետո  հաշվում էինք 5թվանշանները և գունավորում։ Արդյունքում պարզեցինք, որ մինչև 106 թիվը 5թվանշանը հանդիպում  է 21 անգամ 

Մարգարիտ Հովնանյան

Սովորողները խնդիրը կարդալուց հետո, որոշեցին հաշվել հնգական և առանձնացնել այն թվերը, որտեղ կհանդիպեն 5 թվանշանին։  Հետո նկատեցին օրինաչափոըթյուն՝ հինգից սկսած  թվերն աճեցին  տասական։ Այնուհետև հիշեցին 5 տասնյակով սկսվող թվերի մասին։ Արդյունքում ստացվեց ․ 
5,15,25,35,45,55,65,75,85,95,105,50,51,52,53,54,56,57,58,59

Մելինե Սիմոնյան

Խնդրում ասվում է`

 «Քանի՞ անգամ է 5 թվանշանը հանդիպում 1-ից 106 թվերի գրության մեջ»։

Մենք փոխեցինք   խնդիրը հետևյալ կերպ`

«Քանի՞ անգամ է 1 թվանշանը հանդիպում 1-ից 20 թվերի գրության մեջ»։
Եվ սկսեցինք բանավոր հաշվել 1-ից 20 թվերը: Միայն 11-ի  թվանշանների դեպքում մի քիչ շփոթվեցին, մնացածը ճիշտ հաշվեցին և ստացան 11 հատ մեկ, ես ասացի, որ ուշադրություն դարձնեն 11-թվին` ինչպես է գրվում 11-ը, էստեղ արագ հասկացան, որ երկու թվանշան կա` 1, 1 : Նորից հաշվեցինք և 1-20 թվերի գրության մեջ  12 հատ մեկ ունեցանք: 

Խնդիրն օգնեց նաև կրկնել զույգ և կենտ թվերը, հաշվել 1-20 ( առաջ և ետ ):

Քրիստինե Հովսեփյան

Այս խնդիրը դասարանում լուծել ենք հետևյալ կերպ.

Paint ծրագրում մուտքագրել են 1-ից 106 թվերը (նկարը կցված է), որից հետո այլ գույնով նշել ենք բոլոր հանդիպած 5 թվերը: Հաշվել ենք, ստացվել է 21 հատ 5:

Արմինե Մնացականյան

Պատասխան՝ 21։
10․ Տոնածառի լույսերը միանում և անջատվում են 2 րոպեն մեկ։ 22 րոպե հետո եղևնու լույսերը քանի՞ անգամ կհասցնեն միանալ։

Սեդա Խաչատրյան

Այս խնդիրը շատ արագ լուծեցին։ Քանի որ  արդեն գիտեին կես հասկացությունը, մի խումբը արագ բաժանեց երկու հավասար մասերի։ Մի քանի երեխա էլ երկուական գումարելով հասան 22-ի և հաշվեցին թե քանի՞ 2 կա 22-ի մեջ։ Այսպիսով ասացին , որ 22 րոպե հետո եղևնու լույսերը կհասցնեն 11 անգամ միանալ։

Երկրորդ անգամ խնդրի մեջ փոփոխություն արեցինք։ Երկու րոպե միացած էր լույսերը, մեկ րոպե անջատված։ Պետք է հաշվեին թե 22-րդ րոպեին քանի՞ անգամ կհասցներ միանալ եղևնու լույսերը։ Այս դեպքում մի փոքր խճճվեցին, քանի որ 22-ից բարձր թիվ էին ստանում, բայց կարողացան հաշվել այսպես 2+1+2+1+2+1+2+1+2+1+2+1+2+1+2=23  և գլխի ընկնել, որ 22-րդ րոպեին 8 անգամ կմիանա եղևնու լույսերը։

Արմինե Գյոնջյան
Խնդիրը կարող ենք լուծել , մի քանի տաբերակներով՝  գումարելով, նկարելով, բաժանելով :

1. 2+2+2+2+2+2+2+2+2+2+2= 22 ( հաշվում ենք 2-ների քանակը , 11անգամ)

2. 22:2 = 11

3. նկարում ենք րոպեները և գումարում իրար: Նկարը կցված է:

Գայանե Թորոսյան

Խնդիրը լուծելու համար սովորողների հետ Paint ծրագրով նկարեցինք  տոնածառի լույսերը: Հաշվեցինք, որ առաջինը  կվառվի յուրաքանչյուր երկու րոպեն մեկ: Այսինքն հաշվեցինք այսպես՝ 2, 4, 6, 8, 10, 12, 14, 16, 18, 20, 22 րոպեներին են վառվում:  

 Սացվում է 11 անգամ: 

Հասմիկ Ղազարյան

Պատասխան՝ 11։
